
51.

E chi gran sezia da Centleota in tæra

Temeiva, o da Tlalocco uña funesta

Alluvion, che case e erboi a sccianta e attæra,

Chi da Taurachi un’orrida tempesta,

O da-ô feo Vislipusli un’aspra guæra;

Scicchè a placâli d’uña figgia a testa,

O d’un bello garzon ghe voêse ô chêu.

O mais chêutto in to sangue d’un figgêu.



52.

E chi ô gigante Muri immaginava,

Che lungo sotto tæra zù desteiso,

Comme a Grecia d’Encelado a cantava,

O se voëse rescioâ da-ô grave peiso.

E terremoti orrendi ô s’aspetava;

Ma in quest’urlo da-i ommi non inteiso

Conosceîvan ben subito i segnali

De gran conseggio e potestæ infernali.



53.

Comm’ean solite queste in tutti i caxi

Critici e urgenti concorrivan fito

Da-ô  mondo nêuvo sorve ô Cotopaxi,

Orribile Vulcan, terrô de Quito,

Presso do quæ e ciù orribili fornaxi

Assomeggiâle poemo a un circoscrit(t)o

Fornello de cuxiña, e a-ô ciù piccin

Fogoâ d’uña fuxiña o d’un cammin.



54.

Un stupendo e magnifico prospetto

Quello Monte fra i Ande ô presentava,

Comme un gran cono altiscimo e perfetto

Tutto vestîo de neive ô s’innalzava.

Do quæ ô schillente arbô cö turchinetto

Do çê graziosamente ô contrastava:

Ma quanto nell’intorno ô l’ea grazioso,

Atrettanto o l’ea in çimma spaventoso.

